
М У Н С У Т И 
СССР халӑх враче Фирс Григорьев -

сакӑр вуннӑра 
Й ӗ р и - т а в р а ш а п - ш у р ӑ юр 

выртнӑ. Урамалла пӑхакан чӳрече-
сем ҫине хӗвел анӑҫ енчи кӗрен ҫутӑ 
ӳкнӗ. 

Анса пытанакан ҫавра пӳске пек 
хӗвел пысӑккӑн курӑнать, шӑнса 
чиперленнӗ кантӑк тӗррисене 
хӗмлентерет. 

Ҫӗнӗ ҫул умӗн пӗтӗм ял-йыш ырӑ 
кӑмӑлпа савӑнса пурӑнать. Хӗвел 
ансан ял хушшинчи кантӑк ҫутисем 
те савӑнӑҫлӑрах ҫунаҫҫӗ. Ача-пӑча 
ял ҫумӗнчи тӑвайккинче кӗшӗлте-
тет. Ши! шӑхӑраҫсӗ, кӑшкӑрашаҫҫӗ, 
ахӑлтатса кулаҫҫӗ. Пӗрисем ҫунаш-
капа, теприсем йӗлтӗрпе ҫил хӑва-
лаҫҫӗ. Тӗттӗмленсен ҫеҫ сивӗре 
шӑнса кӳтнӗскерсем шавласа та 
тулли телейпе ҫиҫсе-ялкӑшса киле-
сене таврӑнаҫҫӗ. 

Ҫак кунсенче Степановсен кил-
йышӗ те савӑннӑ. Савӑнмасӑр, Ҫӗнӗ 
ҫулсӑр пуҫне кунта Ҫӗнӗ ҫул каҫӗн-
чи Хӗл мучин хаклӑ парни евӗр ача 
ҫураласса та хытӑ кӗтнӗ. Ача кӗтни 
пурне те йӑпатнӑ, тӑванӗсен чуне-
сене лӑплантарнӑ. Мӗншӗн тесен 
Степановсен ҫемйинче тинтерех 
ҫеҫ-ха виҫӗ ачана — икӗ ывӑла, Ми-
шӑпа Санькӑна, тата Фаинӑна — 
умлӑн-хыҫлӑн пытарма лекнӗ. Ере-
кен чир ҫак ачасенчен пӗрне те шел-
лесе тӑман. Кунашкал инкеке чӑтса 
ирттерме никама та ҫӑмӑл мар. 

Ҫапла , Степановсен ҫемйипе 
пӗрле тӑван-пӗтен ҫеҫ мар, пӗтӗм ял-
йыш ача ҫураласса кӗтнӗ. 

Кӗтнӗ кун та ҫитнӗ. Ҫӗнӗ ҫул 
умӗн икӗ кун маларах — 1925 ҫул-
хи декабрей 29-мӗшӗнче — ир-ирех 
хӗвелпе пӗрле Чиркӳллӗ Шӑхальти 
Кӗркури атте священникӗн юратнӑ 
арӑмӗ Евгения Егоровна ывӑл ача 
суратать. Телейлӗ мӑшӑр ӑна Фирс 
тесе ят хурать. Ҫӗр ҫине шӑллӗ 

килнӗшӗн унтан кӑшт аслӑрах Ваня 
пиччӗшӗ те питӗ хӗпӗртет. 

Пӗчӗкскер, чӑн та, кӗрнеклӗ те 
пур енчен сывлӑхлӑ пулнӑ. Фирс, 
юмахри пек, кунпа мар, сехетрен 
ӳснӗ. Унпа пӗрле яланах юлташӗсем 
ҫӳреме тӑрӑшнӑ. Ҫичче кайсан вӑл 
та шкула хатёрленме пуҫланӑ. Шел, 
ҫак вӑхӑталла ҫемьере каллех йывӑ-
рлӑхсем сиксе тухаҫҫӗ. 1932 ҫулхи 
мартӑн 23-мӗшӗнче Фирс ашшӗне 
Г р и г о р и й С т е п а н о в и ч а Ч ӑ в а ш 
Енри 23 священникпа пӗрле арест-
лесе Сиверски мӑнастире ӑсатаҫҫӗ. 
Ашшӗне арестленӗ хыҫҫӑн темиҫе 
кунтанах вёсен килне 5-6 палламан 
ҫын пырса кӗрсе Степановсен ҫурч-
ӗпе пӗтӗм пурлӑхне конфискациле-
ни ҫинчен пӗлтереҫҫӗ, ҫурта вас-
кавлӑн пушатма ыйтаҫҫӗ. 

— Палламан арҫынсемпе пӗрле 
милиционерсем те пурччӗ, — ҫав 
куна аса илет халӗ Фирс Григорье­
вич. — Пиччепе иксӗмӗр хӑраса 
ӳкрӗмӗр те аннене ыталаса илтӗмӗр. 
Анне те хытӑ хурланчӗ. Вӑл владеем 
пирӗн кил-ҫурта конфискацилеме 
йышӑнни ҫинчен пӗлнӗ-ха, анчах 
приговора ҫапла хӑвӑрт пурнӑҫа 
кӗртесси ҫинчен шутлама та пулта-
райман, кӗтмен те. 

Анне йӗре-йӗре хваттер тупиччен 
пӗр-икӗ кун тӑхтамашкӑн тилмёрсе 
ыйтрӗ. Анчах ӑна никам та ит-
лесшӗн пулмарӗ. Унтан анне 
чӗркуҫҫи ҫине тӑрсах ачасене апат-
лантарма тата тумтир тӑхӑнтарма 
ирӗк ыйтрӗ. «Виҫҫӗшӗ те пӗчӗккӗ-
ҫке-ха, ҫап-ҫара. Кун пек вӗсенеура-
ма, юр ҫине мӗнле илсе тухас?» 

Пӗри те чӗнмерӗ. Ҫав хушӑра 
анне сиксе тӑчӗ теухватилсе кӑма-
кара пиҫекен ҫӗр улми чугунне 
кӑларма пикенчӗ. Ял Советӗнчен 
килнисенчен пёри анне аллинчи ух­

вата тапалтарса илче те аикинелле 
ывӑтрӗ, хӑйне тӗксе ячӗ. Ҫавӑнтах 
урайӗнче ларакан витрене ҫӗклерӗ те 
пӗтӗм шывне ҫунакан кӑмакана 
сапрӗ. Урса кайнӑскер каллех анне 
ҫине сиксе ӳкрӗ, ӑна урама кӑларса 
вӑркӑнтарчӗ. 

Эпир хӑраса ӳкрӗмӗр. Пурте: 
«Ан-не!» — кӑшкӑртӑмӑр. 

Кӗтмен «хӑнасенчен» пӗри пире 
вӑрҫма тытӑнчӗ: «Мӗн тӑратӑр, 
шӑшисем? Тухӑр пӳртрен!» 

Эпир тата хытӑрах макӑрма пу-
ҫларӑмӑр. Гришӑпа иксёмёр хӑрани-
пе Ваня пичче ҫурӑмӗ хыҫне пы-
тантӑмӑр. Халӗ ӗнтӗ лешсем пурте 
Ваньӑна тапӑнчӗҫ. Хӑлхинчен тур-
трӗҫ, питӗнчен ҫапкалашрӗҫ, 
сӑмсинчен юн кӑларчӗҫ. Юлашкин-
чен пире виҫсӗмре те cap а у ранах 
шартлама урама кӑларса ячӗҫ. Чи 
пӗчӗкки — пирён Гриша — йӗм те 
тӑхӑнма ӗлкӗрейменччӗ. 

Эпир макӑрнине илтсе кӳршӗри 
Маня аппасем патӗнчен анне чупса 
каҫрӗ, виҫсӗмӗре те вёсен ӑшӑ пӳртне 
ҫёклесе кӗртрӗ...» 

Степановсен ҫуртӗнче ял Совечӗ 
вырнаҫать. 

Ҫурт хуҫисем хӑйсем, Евгения 
Егоровнӑпа виҫӗ ывӑлӗ, ял урамӗсем 
тӑрӑх ҫ ӑ к ӑ р т а т ӑ к ӗ ы й т к а л а с а 
ҫӳреҫҫӗ. Ҫӗр каҫма та вырӑн ыйт-
малла. Талӑкӗпе — ир те, каҫ та — 
канлӗх мӗнне пӗлмен ӗнтӗ. Мӗн тери 
терт-асап курман-ши вӗсем? 

Григорий Степанович тӗрмерех 

л а р н ӑ - х а . Ч а с а х т ӑ в а н яла вал 
йывӑр чирлени, ҫывӑх вӑхӑтра ӑна 
киле ӑсатасси ҫинчен хыпар ҫитнӗ. 
Кунашкал хыпар никама та савӑн-
т а р а й м а н . М ӗ н ш ӗ н тесен тӗрӗс-
тӗкел ҫынна вӑхӑчӗ ҫитмесӗр тӗрме-
рен кӑлармасса пурте ӑнланнӑ. 

Ҫак в ӑ х ӑ т а л л а С т е п а н о в с е н 
ҫемйине пӗччен пурӑнакан Симон 
аппа хӑйсем патне хваттере янӑ. 
А ш ӑ та тирпейлӗ пӳрт пурне те 
килӗшнӗ. 

Ашшӗ те нумай кӗттермен. Ҫемь-
ере ӑна пысӑк савӑнӑҫпа кӗтсе илнӗ. 
Вӑйпитти арҫынӑн шӑммипе тирӗ 
ҫеҫ юлнӑ пулнӑ, ура ҫинче те аран 
тӑнӑ . Ҫапах та куҫӗнче чун ҫути 
ҫиҫсе вылянӑ. Симон аппа та ӑна 
тӑван ывӑлӗ пекех кӗтсе илнӗ: кача-
ка сӗчӗ ӗҫтернӗ, тутлӑ ҫитернӗ. Гри­
горий Степанович хӑй те тӗрлӗ кур-
ӑксемпе сипленме пуҫланӑ. Ҫаксен 
усси хӑвӑртах палӑрнӑ: икӗ уйӑх та 
иртмен — Григорий Степанович 
ураланнӑ , чир-чӗре манса Ухман 
чиркӗвне священнике вырнаҫнӑ. 

«Эх, анне чун-чӗри ун чухне 
ӗмӗтсемпе тулчӗ, — аса илет Фирс 
Григорьевич. — Вӑл пирён атте 
халь-халь пёр-пёр пӳрт туянасса 
шанчё. Пурин тепитё тумтир пулас-
са кётрё. Пурнӑҫ ҫапла ҫаврӑннӑшӑн 
эпир пурте телейлёччё. Хамӑр ат-
тепе мӑнаҫлантӑмӑр, питё 
савӑнтӑмӑр». 

Чӑи та, л у р н ӑ ҫ р и м а л а ш л ӑ х 
уҫӑмлӑнах курӑннӑ вӗсене. Пурте 
телейлӗ пулнӑ. Пурнӑҫ тӑршшӗнче 
мӗн пухиине веҫех туртса илнӗ пу­
лин те вӗсем ӗмӗтленнӗ , ҫутӑ 
ӗмӗтсемпе пурӑннӑ... 

1932 ҫулхи ҫуллахи пёр кун 
Кӗркури аттене кӳршӗллӗ Елюккас-
си ялне ача ят хума чӗнеҫҫӗ. 

«А тте ырӑ ҫынпа кирек кампа та 
тарават пулнӑ, — каласа парать 
Фирс Григорьевич. — У ирамах 
тёнпе ҫыхӑннӑ ёҫсенчен нихӑҫан та 
пӑрӑнман. Елюккассине ачана 
шыв а кёртме те кӑм ӑл па тухса 
кайрё. Унта ёҫсене вёҫлесенвӑл каҫа 
хирёҫ киле к илме тухнӑ. Ҫула ӑса-
такансене юлма хушнӑ. Кёҫён Ҫавал 
хёрринче ӑна вӑрӑ-хурахсем кӗтсе 
тӑнӑ-мён. Ылтӑнхёресне, хаклӑяпа-
лисене туртса илнё техӑйневӗлернё, 

кёлеткине шыва путарнӑ...» 
Григорий Степановича ӳтне икӗ 

эрне иртсен ҫеҫ Кӗҫӗн Ҫ а в а л т а 
тупнӑ . Ҫын вӗлеренсене милици 
пӗртте шыраман, священник вилӗмӗ 
ҫинчен вара усал сас-хура сарнӑ. 

Инкек кунпа вӗҫленмен-ха. Гри­
горий Степановича пытарнӑ хыҫҫӑ-
нах унӑн ҫемйи пурӑннӑ Симон аппа 
ҫуртне вут тивертсе ҫунтарса яраҫҫӗ. 
Евгения Егоровнӑпа виҫӗ ывӑлӗшӗн 
каллех ҫӗнӗ тӗрӗслевсем пуҫланнӑ. 

Часах хуйхӑ-суйхӑпа чир-чӗре 
пула Евгения Егоровнӑн икӗ куҫӗ те 
пачах суккӑрланса ларнӑ . Ниҫта 
тухса ҫӳреймен амӑшӗпе ачисене 
таса уйра хӑр тӑлӑххӑн юлнӑнах 
туйӑннӑ. Кил-ҫурчӗ те, ҫи-пуҫӗ те, 
ҫиме ҫӑкӑр татӑкӗ те пулман вёсен. 
Виҫӗ ывӑл суккӑр амӑшӗ ҫумӗнче 
ҫуначӗсене касса татнӑ кайӑк чӗппи-
сем пек тыткаланӑ . Эх, мӗн тери 
пысӑк хуйхӑ! 

Чухӑн ҫемьене ял-йыш хӗрхеннӗ. 
Ҫӗр каҫма чарӑннӑ ҫурта пӗрисем 
ҫӑкӑр чӗлли е ҫӗр улми, теприсем 
к и в е л н ӗ т у м т и р илсе п ы н ӑ . 
Кӑнтӑрла ачасем амӑшне пӗччен 
хӑварса килсем тӑрӑх ыйткаласа 
ҫӳренӗ. Ҫимелли-мӗн тупӑнсанах 
амӑшӗ патне чупса таврӑннӑ, ӑна 
апатлантарма васканӑ. 

Ҫиччӗ тултарсан Фирс Шӑхаль-
ти пуҫламӑш шкулти пӗрремӗш ка­
ласа кайнӑ. 

«Ывӑлӑмсем, арҫын чӑмаккисем, 
эсир теӳссе пыратӑр, — тетчёанне, 
— ӑшшӑн аса илет халё Фирс Гри­
горьевич. — Эсир паян та манӑн 
шанчӑклӑ тёревсем. Пире кӑштах 
ҫеҫ тӳсӗм кирлё, вара эпир йёркеллё 
пурнӑҫпа пурӑнса кайӑпӑр. 

Ҫынсене савӑнӑҫ кӳрӗр, ырӑ 
пулӑр, инкеке лекнӗ ҫынсене пулӑ-
шма васкӑр. Ял-йыш пире пӑрах-
марё, эсир те ан пӑрахӑр, ан манӑр 
пире ырӑ тунине. Ун чухне эпир те-
лейлё пулӑпӑр». 

Ачисем амӑшне питӗ юратнӑ . 
Гриша шкула ҫӳреймен-ха. Ваня 
лайӑх вӗреннӗ. Фирс киле куллен 
«питӗ лайӑх» паллӑсем кӑна илсе 
килнӗ. Амӑшӗ ачисен ҫитӗнӗвӗпе са-
вӑнмаллипех савӑннӑ. 

Калас пулать, Степановсен ҫемй-
ине пурнӑҫ ҫулӗ ҫинче нумай чухне 

ырӑ ҫынсем тӗл пулнӑ, мӗнле май 
килнӗ ҫапла пулӑшнӑ. 

«Пёррехинче эпир пирён у рам­
па иртсе пыраттӑмӑр, — каласа 
панӑччё Фирс Григорьевич. — 
Пирён пӳрт умёнче анне чарӑнса 
тӑчё. «Ачасем, эпир килумёнче-и?» 
— ыйтрё анне. 

— Пирён кил, — терёмёр эпир. 
Вал пире чарӑнма, кӑштах 

чёнмесёр тӑма хушрё. Эпир анне-
неитлерёмёр. Унтанвӑлҫине-ҫинех 
ыйтусем пама пуҫларё: «Ҫурчё 
мёнлерех курӑнать? Чӳрече янаххи-
сем ҫинче чечексем пур-и? Чӳрече 
каррисем еплерех?» 

Кётмен ҫёртенех эпир хамӑра 
кантӑкран тимлӗ сӑнакан палла-
ман арҫынна асӑрхарӑмӑр. «Ҫётёк-
ҫурӑк тӑхӑннӑ, ҫарран таракан тата 
тулли михёсем ҫакнӑ ачасене кур­
ма кӑсӑклӑ пуль», — шухӑшларӑм 
эпӗ. Ҫакӑн ҫинчен аннене 
пӗлтертём. Вӑл пире ҫурт умӗнчен 
хӑвӑртрах кайма, урам тарах ма-
лалла утма хушрё. 

Ҫав вӑхӑтра леш арҫын у рама 
чупса тухрё те пире пӳрте, урӑхла 
каласан, ял Совете кёме чёнчӗ. 
Анне ӑна сассинченех палларӗ, вӑл 
пирён аттеп лайӑх юлташӗ пулни 
ҫинчен каласа ӑнлантарчё техӑйне 
киле ҫавӑтса кёме ыйтрё. 

Анне пӳрте кёрсенех пёренесене 
хыпалама пикенчӗ. Вӑл аттепе 
Ваньӑн сӑн ӳкерчӗкӗсен рамине 
шыранӑ-мён. Анчах ҫакӑнса тӑнӑ 
вырӑнта вёсем пулмарӗҫ. 

Пирёнпе паллашнӑ ҫын ял Со-
вечён ҫёнёпредседателепулчё. Вӑл 
анне хумханнине тӳрех ӑнланчё, 
пире сӗтел хушшине ларма чёнчӗ, 
чей сёнчё. Ку сёнӳпе эпир питё 
хӗпӗртерёмёр. Анчах анне хирёҫ-
лерӗ. Эпир вара кайма вӑхӑт ҫит-
нине тавҫӑрса илтёмёр. Хӑй умён 
ёҫленӗ пуҫлӑхсен тискерлёхӗшён ял 
Совет председа телӗ пирён аннерен 
каҫару ыйтрё. «Евгения Егоровна, 
сирӗн пурнӑҫ питё нушаллӑ пулни-
не ӑнланатӑп, — терӗ вӑл. — Сире 
пулӑшассӑм килет, анчах пулӑш-
малли майсем манӑн питё сахал. 
Сире эпё паянах хӑвӑрӑн мунчана 
пурӑнмашкӑн куҫма сёнетёп. Ника­
ма та ан итлёр, акӑш-макӑш кун-



сем иртиччен пурӑнӑр унта. Ҫавӑн 
пекех хӑвӑрӑн ҫӗр лаптӑкӗпе теусӑ 
курӑр. Ыйтусем сиксе тухсан, ман 
пата пырӑр». 

Ҫ а к сӑмахсем аннен чунне 
ӑшӑтса янӑн туйӑнчӗҫ. Вӑл предсе­
дателе чӗререн тав турӗ. Эпир вара 
хамӑр пысӑк Йышпа ҫӗнӗ пурнӑҫ 
пуҫлама пахчара ларакан пӗчӗкҫӗ 
мунчана утрӑмӑр...» 

Ч а с а х Ф и р с Г р и г о р ь е в 
Ш ӑ х а л ь т и п у ҫ л а м ӑ ш , унтан 
К ӑ ш н а р у й р и тулли м а р в ӑ т а м 
шкулсене пӗтерет . П и т ӗ л а й ӑ х 
вӗреннӗшӗн тага хӑйне йӗркеллӗ 
тытнӑшӑн ӑна мухтав грамоти па-
раҫҫӗ. 

1940 ҫулта Фирс Григорьевич 
амӑшӗ сӗннипе Канашри педагоги­
ка училищине вӗренме кӗрет. Кун­
та вӑл спортпа туслашать, чунӗпе 
музыка еннелле туртӑнма пуҫлать. 
Вӗренессе «питӗ лайӑх» паллӑсем-
пе кӑна вӗренет. Фирс ҫитӗнӗвӗ-
семшӗн амӑшӗ ҫав тери ҫунатлан-
са пурӑнать. 

— Вӑталӑх ывӑл учитель пу­
лать, — мӑнаҫланнӑ вӑл. —Шалу 
укҫипе хваттер туянӑпӑр, хамӑрӑн 
юратнӑ мунчана яланлӑхах 
хӑварӑпӑр. Ял-йыша та 
пулӑшӑпӑр, ҫынсем умӗнче пысӑк 
парӑмра эпир. 

Шел, амӑшӗн ҫавнашкал ҫутӑ 
ӗмӗчӗсем каллех ӗмӗтрех юлнӑ. 

1941 ҫулхи июнӗн 22-мӗшӗнче 
Тӑван ҫӗршывӑн аслӑ вӑрҫи пуҫ-
ланнӑ . Евгения Егоровнӑн аслӑ 
ывӑлне Ваньӑна тӳрех фронта илсе 
кайнӑ. Амӑшӗшӗн канӑҫсӑр кунсем 
пуҫланнӑ. Мӗншӗн тесен Шӑхале те 
кунсерен тенӗ пекех кам та пулин 
пуҫ хуни е хыпарсӑр ҫухални ҫин-
чен хура хутсем килсех тӑнӑ. 

Тӑшман Мускав патне ҫывхар-
са пынӑ. Ноябрь пуҫламӑшӗнче 
нимӗҫ самолечӗсем Чулхулари ав­
тозавода тата рабочисем пурӑна-
кан ҫуртсене аркатма хӑтланнӑ. 
Ноябрей 4-мӗшӗнче хура хӗреслӗ 
самолетсем Шупашкара та вӗҫсе 
ҫитнӗ. Хула ҫине 22 бомба пӑрахнӑ, 
икӗ ҫынна вӗлернӗ, вун саккӑрӑш-
не амантнӑ, халӑх сучӗн ҫуртне си-
енленӗ. Усал хыпарсем пӗтӗм хал-
ӑха пӑшӑрхантарнӑ. 

Ваня ҫырсах тӑнӑ. Анчах 1943 
ҫулта ҫырусем килме ч а р ӑ н н ӑ . 
Юлашкинчен мартӑн 25-мӗшӗнче 
Евгения Егоровна хӑйӗн ячӗпе виҫӗ 
кӗтеслӗ ҫыру илнӗ. Амӑшӗ салтак 
ҫ ы р ӑ в н е а л ӑ р а а ч а ш л а - а ч а ш л а 
ҫухалсах кайнӑ. «Ваня ҫыру ҫырнӑ, 
апла тӑк — пурӑнать», — тенӗ вӑл 
Фирса ҫырӑва тыттарса. 

Ҫырӑва ют ҫын ҫырнине Фирс 
тӳрех тавҫӑрса илнӗ, анчах хӑй икк-
ӗленни ҫинчен амӑшне каламан. 

«Дорогая, Евгения Егоровна, — 
вуланӑФирс, — пишет Вам коман­
дир части... Я с большим прискор­
бием извещаю Вас, что Ваш сын, 
Иван Григорьевич Григорьев, 13 
марта 1943 года в жестоком бою за 
город Волчанок Харьковской обла -
сти пал смертью храбрых. 

Примите наше искреннее солда т-
ское соболезнование. Мы — одно­
полчане, склоняем голову перед Ва­
шим сыном Ваней. Вы можете гор­
диться своим сыном. Он погиб, ге­
ройски защищая нашу любимую 
Родину. 

Мы клянемся Вам — матери ге­
роя, отомстить врага за Вашего 
сына и за все злодеяния в нашей 
стране. 

С нами Сталин! 
Победа будет за нами! 
Простите нас, что не сберегли 

Вашего сына. 
Прощайте». 
Алӑ пуснӑ. 15.03.1943 ҫ. 
Фирс йӗре-йӗре, куҫҫуль витӗр 

вуланӑ ҫырӑвне. 
Амӑшӗ ӑна итлемен те иккен! Вал 

«Ваня вилнӗ. . .» тенине илтсенех 
тӑнне ҫухатнӑ. Телее, кравать син­
ие ларнӑ май, ӳксен те йывӑр сусӑр-
ланман-мӗн. 

Ывӑлӗ амӑшӗ патне чупса пынӑ: 
«Анне! Тархасшӑн, ан вил!» Ыта-
л а н ӑ ӑна , пуҫӗнчен а ч а ш л а н ӑ . . . 
Ю л а ш к и н ч е н т ы т ӑ н ч ӑ к л ӑ сасӑ 
илтӗннӗ: «Фирс, шыв... шыв пар...» 

Шыв ӗҫнӗ хыҫҫӑн амӑшӗ ывӑлне 
ыталаса илнӗ: «Сана та фронта ӑса-
татӑп-ши вара? Ҫук! Я-мас-тӑп!» 
Унтан аслӑ ывӑлне Ваньӑна аса 
илнӗ: «Аҫта эс, хаклӑ ывӑлӑм, ӑҫта? 
С у к к ӑ р аннӳне мӗншӗн пӑрахса 
хӑвартӑн? Волчанск хули ӑҫта-ши 

вӑл? Ӑҫта шырамалла-ши вилтӑп-
рине? Каҫар, ывӑлӑм, каҫар мана, 
Ваня...» 

Уйӑх та иртмест вёсен мунчине 
Евгения Егоровнӑн вӑталӑх ывӑлне 
Фирса фронта каймашкӑн повестка 
ҫитсе выртать. Сывпуллашма икӗ 
кун параҫҫӗ. 

«Анне ҫине пӑхма та йывӑрччӗ, 
— аса илет Фирс Григорьевич. — 
Шутсӑр хытӑ кулянчӗ. А пат та 
ҫимерӗ, ҫывӑрмарӗ те. Питӗ начар-
ланчӗ, вӑйран кайрё. Икӗ кунта вунӑ 
ҫул чухлӗватӑлса кайрӗ». 

У й р ӑ л н ӑ чухне а м ӑ ш ӗ питӗ 
кӗскен каланӑ: «Ывӑлӑм, мана Ваня 
пек п ӑ р а х с а ан х ӑ в а р . Ч а с р а х 
таврӑн, чӗрӗ таврӑн». 

Ҫ а р эшалонӗ Канашран тухса 
Владимир еннелле ҫул тытнӑ. Горь­
кий хулинче приказ илнӗ: вакунсе-
не пушатмалла, автозавод районне 
ҫитмелле. Нимӗҫ самолечӗсем заво­
да тата рабочисем пурӑнакан райо­
на тапӑннӑ-мӗн: 280 ҫын вилнӗ, 500 
ытла аманнӑ, ишӗлчӗксем айне пул-
нисем те йышлӑ. Заводӑн пысӑк кор-
пусӗсене, пурӑнмалли ҫуртсене ар-
катнӑ тӑшман. Чӑваш ҫамрӑкӗсене 
ишӗлчӗксене тасатма , вилнисене 
тирпейлесе пытарма хушнӑ. Иртнӗ 
кунсенче вара нумайӑшӗн ӳчӗсем 
ҫӗрсе ҫемҫелме те ӗлкӗрнӗ. 

«Сывлӑшра ҫӗрӗк шӑршӑ-маршӑ 
тӑратчӗ, —каласа парать Фирс Гри­
горьевич. — Сывлама та май ҫукчӗ. 
Пётӗмпыршӑ ҫаврӑнса пӗтӗрӗнетчӗ. 
Апат та ҫиейместӗмӗр, ҫывӑрай-
масӑр аптраттӑмӑр. Кӑтӑш пулсан 
та хӑрушӑ тӗлӗксем тӗлленсе йёп-
йӗпе тарласа вӑранаттӑмӑр. Эх, 
турӑ! Питӗ начарланса кайрӑмӑр, 
вӑйран ӳкрӗмӗр. Ҫавнашкал лару-
тӑрура икӗ эрнене яхӑн ӗҫлерӗмӗр. 
Ишӗлчӗксене куҫарса, вилнё ҫынсе-
не тирпейлесе пытарсан пире Вла­
димир хули не турттарса кайрӗҫ. 
Кунти командирсем эпир кӳршӗ 
республикӑран килнӗ салтак а чисем 
пулнине те ӗненмерӗҫ, вёсем пире 
тыткӑна ҫакланнисем вырӑнне йы-
шӑнчёҫ. Вара пире питё лайӑх кан-
тарчёҫ. Пёр ёҫе те хутшӑнтармарёҫ. 
Ҫывӑратпӑр та ҫиетпёр. Унта cap 
тумтирё тӑхӑнтарчёҫ те ҫуранах 
Павлово-Посад хулине ӑсатрёҫ. 



Николаи Григорьев 

Кунта та ӑнмарӗ. Ҫул ҫинче 
пирён валли апат-ҫимӗҫ тиенё 
лавсене вӑрӑ-хурах ҫаратрё. 
Ҫапла вара пёр эрне выҫӑллӑ-
тутӑллӑутрӑмӑр, Владимирта 
пухнӑ вӑй-хала веҫех 
пётертёмёр. 

Павлов-Посадра эпӗ снай-
персен курсёнчен вёренсе 
тухрӑм. Унтан Мускаври ми-
нометчиксемпе пулеметчиксен 
ҫар училищине ярса пӑхрёҫ, 
йывӑрӑшпа ҫӳллёш ҫитменни-
не пула ҫарпа меди ни на ко-
миссийё мана йышӑнмарё, 
снайпер пулмах хамӑр полка 
куҫарчёҫ... Каярахпа полкри 
духовой оркестра чёнсе илчёҫ. 
Часах 3 Белорусси фрончён 
пёрлештернё оркестрне йыш-
ёнчёҫ те унта вӑрҫӑ вёҫлеиич-
ченех хёсметре тӑтӑм. Юлаш­
кинчен Минскра Ҫёнтерӳкунё 
ячёпе ирттернё парада 
хутшӑнтӑм». 

Фирс Григорьевич тӑван 
Шӑхале, ашшӗ лартнӑ мунчана 1945 
ҫулхи май вӗҫӗнче таврӑннӑ. Чуна 
хумхантаракан тӗлӗнмелле тӗлпулу 
кӗтнӗ салтака... 

«Мунча алӑкне уҫса пёрутӑм ҫеҫ 
турӑм, анне кравать ҫинчен тӑчё те 
ман еннелле ярса пусрё. 

— Фирс, эсё-и? — терё вӑл. — 
Санӑн утӑмна, санӑн сывлӑшна ту-
ятӑп. 

Эпё ӑна хытӑ-хытӑ ыталаса 
тытрӑм. Ҫӑмӑлскере. Юратнӑскере. 

— Анне, эпё ку, Фирс, — тетёп. 
— Эпё таврӑнтӑм. Чёрё таврӑнтӑм. 
Эс хушнӑ пекех. 

Анне те мана хытӑ-хытӑ ыта-
лать. Куҫҫульпех макӑрать. Манӑн 
ҫӳҫе хыпалать, картлӑ-картлӑ 
пӳрнесемпе пите ҫупӑрлать, хулпу-
ҫҫинчи пакунсене, кӑкӑр ҫинчи ор-
ден-медальсене сӗртёнет. Тепёр са-
мантрах вал шӑнӑр туртнӑ пек ал-
лисемпе май хулпуҫҫирен ҫакӑнать: 
«Ывӑлӑм, Фирс! Чуна ҫутӑ килчё! 
Эпё куратӑп сана! Куратӑп!» 

Вӑл каллех куҫҫульпе макӑрса 
ячё те шӑппӑн ҫеҫ пӑшӑлтатрӗ: 
«Фирс таврӑнчӗ. Чёрӗ таврӑнчӗ. 
Манӑн чуна та ҫутӑ килчё. Эпё ку­
ра тӑп ӑна». 

СССР халӑх врачӗпе Ф.Г. Григорьевпа Н.Г. Григо-
рьев профессор. 

Ку — чӑнлӑх. Мӗн тери телейлӗ 
тӗлпулу! 

Ҫак кун Фирс Григорьевич икӗ 
хут телейлӗ пулнӑ . П ӗ р р е м ӗ ш ӗ , 
ф р о н т р а н тӗрӗс -тӗкел , с ы в ӑ 
т а в р ӑ н н ӑ , а м ӑ ш ӗ п е тӗл пулнӑ ; 
иккӗмӗшӗ, икӗ куҫӗ те суккӑрланнӑ 
амӑшӗн чунне ҫутӑ кӗнӗ, 13 ҫултан 
ҫӗнӗрен курма пуҫланӑ... 

Вӑхӑт хӑвӑрт иртнӗ. 1945 ҫулхи 
кӗркунне Фирс Григорьевич тепӗр 
хут Канашри педучилищӗне вӗрен-
ме каять. Ҫулталӑкран ӑна хӗрлӗ 
дипломпа пӗтерет. Ҫамрӑк специа­
лист Чурачӑк райӗҫтӑвкомӗн физ-
культурӑпа спорт комитечӗн пред-
седателӗнче ӗҫлет. Ёҫӗ те килӗшет 
ӑна. Час -часах тӗрлӗ ӑмӑртусем 
йӗркелесе ирттерет. Ялсенчи шкул-
семпе клубсем ҫумӗнче спорт сек-
цийӗсем уҫать, туристсен похочӗсе-
не ҫӳрет. Кӗске хушӑрах районти 
ҫамрӑксем хушшинче ырӑ ят ҫӗнсе 
илет. 

1947 ҫулта Фирс Григорьевич 
Хусанти медицина институчӗн пе-
диатри факультечсн студенчӗ пулса 
тӑрать. Институтра вӗреннӗ вӑхӑтра 
студентсен наука обществине хас­
тар хутшӑнать, институтри оркест-

рта трамбонпа ӑста вылять. 
1953 ҫулта вӑл институтран 
хӗрлӗ дипломпа педиатра 
вёренсе тухать . А м ӑ ш ӗ 
йывӑр чирленине пула ача-
пӑча хирургийӗн кафедрин-
че аспирантурӑра вӗренме 
те килӗшмест, Чӑваш Ене 
в а с к а т ь . Р е с п у б л и к ӑ р а 
сывлӑх министерствинче 
вӑл хӑйне Шӑхасан больни-
цинче хирургра ӗҫлемешкӗн 
ҫирӗплетме ыйтать . Унӑн 
ыйтӑвне тивӗҫтереҫҫӗ. Унпа 
пӗрле Ш ӑ х а с а н а ҫ а м р ӑ к 
арӑмӗ Нина Федоровна та 
пырать. Вёсем педиатри фа-
культетӗнче пӗрле вёреннё, 
улттӑмӗш курсра пӗрлешнӗ. 

Шӑхасан больницинче 
ҫамрӑк врачеене хваттер 
уйӑрса параҫҫӗ. Ҫапла вара 
вун ҫичӗ ҫул мунчара вырт-
са тӑнӑ хыҫҫӑн Евгения Его­
ровна икӗ ывӑлӗпе тата ки-
нӗпе пӗрле хӑтлӑ хваттерте 

пурӑнма пуҫлать. 
Ҫамрӑк врачсен кулленхи про-

фессиллӗ ӗҫ пуҫланать. 
Фирс Григорьевич, паллах, хи­

рург ӗҫне хисепленӗ, юратнӑ. Вӑл 
яланах М.Горький: «Пурнӑҫри чи 
лайӑх 1 киленӳпе пысӑк савӑнӑҫ — 
хӑвна ҫынсене кирлӗ тата ҫывӑх 
пулнине туйни», — тенӗ сӑмахӗсе-
не асра тытнӑ. 

Темиҫе уйӑхран вӑл хирург, 
травматолог , гинеколог, уролог 
ӗҫӗсене алла илет. Кӑткӑс операци-
сем ӑнӑҫлӑ ирттерет. Юлташёсем 
хушшинче те унӑн ячӗ-сумӗ хӑвӑрт 
ӳссе пырать. 

«Районхирургёнче тӑваттӑмёш 
уйӑх ёҫлеттём, — аса илет Фирс 
Григорьевич. — Каҫхине киле 
ҫитнё-ҫитменех телефон 
шӑнкӑравё янӑраса кайрё. «Ку — 
больнинӑран, теҫҫӗ. Вутлантан 
лёрремёш класс а чине турттарса 
килчёҫ. Иёлтёр туйи хырӑмё витёр 
тухнӑ. Ачи тӑнне ҫухатман-ха...» 

Больницӑна каялла чупатӑп. 
Йышӑну уйрӑмёнче кушетка спи­
че пёр ҫичё ҫулхи арҫын ача выр-
тать. Капельница лартнӑ. Сӑн-
пичё шурса кайнӑ, ҫамкн ҫинче 



сивё тар, йынӑшать, ним ыратни 
ҫинчен те каламасть. Тумтирё 
витёр хырӑмӗпе пилӗкӗ тёлӗнче сама-
яхвӑрӑмйёлтёр туйи кӑнтарса тӑрать. 

Ҫакна пёлтём: ача йёлтӗрпе 
ярӑннӑ. Сӑрт ҫинчен аннӑ чухне вӑл 
тункатана пырса ҫапӑннӑ. Йёлтёр 
туйи тимёр вёҫёпе хырӑма тӑрӑнса 
витёрех тухнӑ. 

Мӗн тумалла?Арҫыначана опера­
ципӳлёмнеҫёклесехӑпартма хушатӑп 
та ҫӑвӑнма чупатӑп. 

Кашни минут шутра-ҫке-ха. Акӑ 
арҫын ача операци сётелӗ ҫинче 
хӑяккӑн выртать. Ана ҫурӑмҫиневыр-
ттармалла та — йёлтёр туйи кансёр-
лет. Хӑвӑрткӑна больницӑри слесаре 
чӗнтеретёп. Вӑлпитёасӑрхансайёлтёр 
туйине икӗ енчен те тирпейлён касса 
татрӗ. Арҫын ачана тинех йёркеллӗ 
тӑсса вырттартӑмӑр. Наркоз парсан 
унӑн вар-хырӑм хӑвӑлне уҫрӑм. Мён 
чухлё юн юхса тулнӑ кунта! А чашӑн 
ку пысӑк ҫухату. Тёплё ҫуса та-
сатрӑмӑр, юн патӑмӑр ӑна. Иӗлтёр 
туйине мӗнпур ҫурхахсенчен уйӑрса 
кӑларсан мӗнпур пыршӑсенчи суран-
сене ҫёлесе тухрӑмӑр, каллех тёрлё 
шёвексемпе ҫурӑмӑр... 

Арҫын ача больницӑра вӑрах 
выртмарӗ. Киле кайнӑ чухне хӑйӗн 
хырӑмӗнчен касса кӑларнӑ Йӗлтӗр 
туйин юлашки татӑкне мана пар-
нелесе хӑварчӗ». 

Тӑватӑ ҫул хирургра тата аку-
шер-гинекологра ӗҫленӗ хыҫҫӑн 
Ч ӑ в а ш А С С Р Сывлӑх министре 
В.Г.Ефимова Фирс Григорьевича 
Шӑхасан больницин (каярахпа Ка­
н а т район тёп больницин) тёп 
враче пулма уйӑрса лартать. Ҫав-
ӑнпа пёрлех вал хирурги уйрӑмне 
те ертсе пырать. Паллах, унӑн ӗҫ 
к а л ӑ п ӑ ш ӗ п а л ӑ р м а л л а ӳсет. 
Ҫамрӑк тухтӑр районта пурӑна-
кансене медицина пулӑшӑвӗ парас-
сине мӗнле те пулин л а й ӑ х р а х 
йӗркелессишӗн тӑрӑшать. Вӑл рай­
он пуҫлӑхӗсене больницӑн ҫӗнӗ те 
хӑватлӑ никӗсне хывма кирли ҫин-
чен каласа ӑнлантарать. 

Часах ҫӗнӗ больница комплекс-
не тума Шӑхасан ҫумӗнче 12 гек­
тар ҫӗр уйӑрса параҫҫӗ, проект ин-
ститутӗнче чи малтан сиплев кор-
пусӗн проектне хатёрлеме пуҫлаҫҫӗ. 

Канаш районе ун чухне респуб-
ликӑри чи пысӑк районсенчен пӗри 
пулнӑ. 44 колхозпа совхозра 65,5 
пин ҫын пурӑннӑ. 146 шкулта 25 пин 
ача вӗреннӗ. Район ҫыннисем тӗп 
болышцӑра тата Сиккассипе Чар-
пуҫри участок больницисенче 50 
ытла фельдшерпа акушер пунктне 
ҫӳренӗ. 

Шӑхасанти больница комплекс-
не тӑвасси пӗтӗм республика ӗҫӗ 
пулса тӑнӑ. Фирс Григорьевич унти 
ӗҫсене аслӑ прораб пекех пӗлсе ерт­
се пьшӑ. 1973 ҫулта котельнӑй, 190 
вырӑнлӑ 1-мӗш сиплев корпусе ӗҫе 
кӗнӗ. Ҫӗнӗ корпусра пӗтӗмӗшле хи­
рурги, травматологи, гинекологи, 
т е р а п и уйрӑмӗсем уҫӑлаҫҫӗ . 120 
в ы р ӑ н л ӑ 2-мӗш сиплев корпусне 
хута ярсан ача-пӑча хирургийӗ, кар­
диологи, офтальмологи, ӳт-тирпе 
венерологи , инфекци уйрӑмӗсем 
тата диагностикӑпа пулӑшу служ-
бисем ӗҫлеме пуҫлаҫҫӗ. 

1984 ҫулта Ф и р с Г р и г о р ь е в 
тӑрӑшнипе Сиккассипе Татмӑшри 
участок больницисене ӗҫе кӗртнӗ, 
районти поликлиника ҫуртне пысӑ-
клатнӑ. 1985 ҫулта ача ҫуратмалли 
ҫурт, 1990 ҫулта операци блокӗпе 
ренимаци уйрӑмӗ, 1993 ҫулта ялти 
васкавлӑ пулӑшу станцине уҫнӑ. 
Больница комплексне сарса пынӑ 
май Ф.Г.Григорьев тёп врач меди­
цина ӗҫченӗсен пурнӑҫ условийӗсе-
не лайӑхлатма пӗтӗм вӑйне хурать. 
1980 ҫултанпа больница ҫывӑхӗнче 
64 ҫемье пурӑнмалли тӑватӑ ҫурт, 
Татмӑшра 12 хваттерлӗ ҫурт туса 
лартнӑ. Кун пекки пирӗн республи-
кӑри нихӑш районта та нихӑҫан та 
пулман. 

Канашсем медицинӑра ку чухне­
хи меслетсемпе сиплессине аталан-
тарас енёпе те хастарлӑ пулнӑ. Кун­
та сывмар ҫынсене иглорефлексоте-
рапи, психотерапи, лазер терапийӗ 
тата ытти енёпе те сиплеҫҫӗ. 

Канаш районӗнче пирӗн респуб-
ликӑра чи малтан 7 колхозра ача 
ҫуратмалли ҫурт, сӗт-ҫу фермисем-
пе машина-трактор паркӗсенче 7 
профилактори уҫнӑ. Ҫакнашкал ӗҫе 
1985 ҫулхи февралей 7-мӗшӗнче 
СССР Сывлӑх министерствин кол-
легийӗ (С.П.Буренков министр) ыр-

ланӑ, ӑна пӗтӗм ҫӗршывӗпех сарма 
кирлине палӑртнӑ. 

Канаш район больницинче пуҫ-
ласа ҫуралнӑ ырӑ пуҫарусем ҫинчен 
ҫырса та пӗтереймӗн. Ҫакна палӑр-
тас килет: республикӑра врач амбу-
латорийӗсем те чи малтан Канаш 
районӗнче ӗҫе кӗнӗ. Вёсем халӗ офис-
сем пулса тӑчӗҫ. 

Ырми-канми те ытарайми ҫын — 
Фирс Григорьевич Григорьев. 1965ҫул-
та вал Хусанти медицина институтён-
че «Опыт работы сельской районной 
больницы (Канашской Чувашской 
АССР) в новых условиях» темӑпа кан­
дидат диссертацийӗ, 1992 ҫулта «Соци­
ально-гигиенические аспекты оптими­
зации медицинской помощи населе­
нию сельских районов на примере ав­
тономных республик Волго-Вятского 
экономического региона Нечернезем-
ной зоны РСФСР» темӑпа доктор дис-
сертацийӗ хӳтӗлет. Ҫӗршыври чи паллӑ 
институтсем, ҫав шутра Хусанти пат-
шалӑх мединститучёпе В.И.Ленин 
ячӗллӗ врачсен пӗлӗвне ӳстермелли ин­
ститут, Мускаври Н.А.Семашко ячёллё 
социаллӑ гигиенӑпа экологи тата сыв-
лӑха сыхлас ӗҫе ертсе пымалли наука-
па тёпчев институчё, Пензӑри врачсен 
пӗлӗвне ӳстермелли институт тата ыт-
тисем те, ӑна хӑйсем патне профессор-
та ӗҫлемешкӗн йыхравланӑ. Анчах та 
Фирс Григорьевич чӑваш халӑхӗн ыр-
лӑхӗпе сывлӑхӗшӗн вӑй хума хамӑр рес-
публикӑрах юлнӑ. 

Ф. Г. Григорьев институт пӗтернӗ 
хыҫҫӑн 52 ҫул пӗр улшӑнмасӑр Канаш 
район больницинче вӑй хунӑ. Ҫав ху-
шӑра ялан-ялан общество ӗҫӗнчи хас-
тарлӑхӗпе тата пуҫаруллӑхӗпе палӑрнӑ. 
1960—1994 ҫулсенче вал Канаш район 
Совечӗн депутачӗ, 1989—1991 ҫулсен-
че СССР халӑх депутачӗ пулнӑ. 

Фирс Григорьевичпа пӗтӗм чӑваш 
халӑхӗ мӑнаҫланать. Вӑл — СССР 
халӑх врачӗ, РСФСР тат ЧР тава тивӗ-
ҫлӗ врачӗ. Ӑна Ленин орденӗпе награ-
дӑланӑ, унӑн ятне Чӑваш АССР Ӗҫ 
Мухтавӗпе Патгӑрлӑхӑн Хисеп Кӗне-
кине кӗртнӗ. 

Кӑҫалхи декабрей 29-мӗшӗнче Фирс 
Григорьевич Григорьев сакӑр вунӑ ҫул 
тултарать. Саламлатпӑр! 

С. ИГНАТЬЕВ сӑн ӳкерчӗкӗ. 


